
Barí ku chapi ta yama nos
Pa bolbe bèk pa grasia di Djo

Karga hiba magazina, tur loke tera a produsí.
Barí ku chapi ta yama nos
Pa bolbe bèk pa grasia di Djo

O mama
Danki pa habrié kaminda pa mi O mama
Danki na’bo awó mi ta bai mas leu, Mi ta bai mas leu 2x 

Fo’i den skuridat ta sali planta
Pa por avansá den lus
Maske kaminda por ta skur,
Mester karga fé.

Aunke ku wowo un ta wak mas leu
Ku sintimentu nos ta yega
Paso e kaminda pa viktoria ta den nos mes

O mama 
Danki pa habri’e kaminda pami O mama
Danki pa karga fé mi tera stimá O mama
Mi kompas di bida ta’bo O mama
Danki na’bo awó mi ta bai mas leu

Ai, m’a bolbe bèk na mi tera
Bolbe sinti bras’i mi mama
Ku a sera wowo laga mi bai
Pero awó mi a bolbe

Mi t’e kosecha di bo sodó
Perseveransia i fé den Djo
Gradesido mi ta o mama
P’e tera fertil di bo amor

O mama 
Danki pa habrié kaminda pa mi Kòrsou O mama
Danki pa karga fé mi tera stimá O mama
Kaminda mi lombrishi ta dera O mama
Danki na’bo awó mi ta bai mas leu

Barí ku chapi, ta yama nos
Pa bolbe bèk pa grasia di Djo

Karga hiba magazina, tur loke tera a produsí.
Barí ku chapi, ta yama nos
Pa bolbe bèk pa grasia di Djo

Bin kas ku un vishon, pa desaroyo di nos tera
Barí ku chapi, ta yama nos
Pa bolbe bèk pa grasia di Djo

Mama a duna forsa, e ta mi fuente di motivashon

Barí ku chapi, ta yama nos

Pa bolbe bèk pa grasia di Djo

Si bonchi seka na ranka
Ta pa falt’i pikidó pikidó
Pa karg’i sabidoria
Tur yu di tera lo bolbe bolbe bèk

Ta bo t’e kosecha bolbe bèk
Pa yuda bo tera bolbe bèk
Yena magazina bolbe bèk
Huntu zai union bolbe bèk 2x

No ta tur simia ta drenta suela ankrá bolbe bèk
Bos di mama a proklamá t’aki bo lombrishi derá bolbe bèk 
No ta tur simia ta drenta suela ankrá bolbe bèk
Mama ma bai lagabu bolbe bèk
Pero awo m’a bolbe bèk

Pa yuda mi tera M’a bolbe
Engrandesé kultura M’a bolbe
Wapa den viktoria M’a bolbe
Ku tur loke mi a siña M’a bolbe
Pa yuda mi tera M’a bolbe
Fortifiká kultura M’a bolbe
Pa sabiduria M’a bolbe
Mama bo yu a bolbe


